
Inngangur 
Sumarið 2011 voru heiðagæsir (Anser brachyrhynchus) rannsakaðar á völdum svæðum á vatnasviði 
Kárahnjúkavirkjunar.  Fella þurfti niður tvo þætti vegna tíðarfars. Það voru úttektir á 
varpþéttleika á austanverðum Vesturöræfum og í Kringilsárrana með sniðtalningum.  Ófært var á 
svæðið vestan við Snæfell frá 28. maí til 5. júní.  Hretið kom seint í maí og stóð lengi yfir.  
Hefðbundin snið voru talin á Vesturöræfum og nýjum mælisniðum var bætt við á Snæfellsnesi 
sem er á svonefndu Eyjabakkasvæði.  Vegna óhagstæðs tíðarfars á varptíma gæsanna gafst gott 
tækifæri til að meta áhrif þess á varpið.  Nokkrar byggðir fóru illa í hretinu en aðrar sluppu alveg 
við áhrif þess.  Flestar heiðagæsir urpu snemma svo að þær sem misstu undan sér reyndu ekki að 
verpa aftur.  Grisjun af völdum hretsins kemur til með að skila slökum árgangi í varpstofninn 
innan fárra ára.  
 
Gerð verður grein fyrir heiðagæsavarpi 12. júní 2005 á Eyjabakkasvæðinu og það borið saman 
við athuganir af sama svæði sumarið 2011.  Þjófagilsflói er of takmarkaður hluti svæðisins austan 
við Snæfell til að hægt sé að beita sniðtalningum þar til að áætla þéttleika á svæðinu í heild.  Mun 
heppilegra er að beita beinum talningum á þessi varpsvæði. 
 
Dagana 11., 12., 14. og 15. júní var varp kannað og 22. júlí voru heiðagæsir myndaðar úr flugvél. 
 
Vöktunin er liður í að kanna áhrif virkjunarinnar á heiðagæsir.  Talið var á sniðum á 
Vesturöræfum til að kanna breytingar á milli ára.  Þéttleiki hreiðra var mældur sem gaf 
heildarfjölda hreiðra á 35 km² af vestanverðum Vesturöræfum.  Samanburður sniðtalninga er til 
fyrir árin 2008, 2010 og 2011.  
 

Rannsóknasvæði  
Heiðagæsavarp á vatnasviði Kárahnjúkavirkjunar var kannað árið 2011 á Vesturöræfum og 
Eyjabakkasvæðinu (1. og 10. mynd). Varpið á Vesturöræfum er í um 625-700 m h.y.s. og á 
Eyjabakkasvæðinu í um 680  m h.y.s.  Bæði svæðin eru vel gróin.  Votlendi, mólendi og melar eru 
áberandi.  Vötn, tjarnir og öldur setja sterkan svip á svæðin.  Kelduárlón (Folavatn) og Ufsarlón 
eru austan við Snæfell en Hálslón að vestanverðu.  
 
Háls er hluti Vesturöræfa sunnan Kárahnjúka er nú að mestu undir Hálslóni. Hér er hann 
skilgreindur sem 500-1000 metra belti austan við Hálslónsveg eða að brún hásléttunnar eins og 
marka má hana frá og með árinu 2007 (Halldór Walter Stefánsson og Skarphéðinn G. Þórisson 
2011). 

1. mynd.  Svæðið austan við Snæfell séð frá jökli til norðurs, kallað Eyjabakkasvæðið út að 

Hafursárufs-Ufsarlóni (ljósm. Skarphéðinn G. Þórisson). 
 

 
2. mynd.  Séð frá Eyjabakkavaði að Snæfelli 15. júní 2011 (ljósm. Halldór W. Stefánsson). 

 
Um miðjan júní 2011 gekk á með dimmum éljum á Snæfellsöræfum (2. mynd).  Þá voru hreiður 
talin á sniðum við óhagstæð skilyrði. 

Aðferðir 
Meginrannsóknir sumarsins fóru í sniðtalningar á heiðagæsahreiðrum.  Þeim var svo fylgt eftir 
með athugunum á fjölskyldustærðum síðar um sumarið til að meta varpafkomuna. Ófleygar 
heiðagæsir voru taldar á Snæfellsöræfum.  Fjaðrasýnum af gæsum í sárum var safnað á 
Eyjabakkasvæðinu um haustið til skoðunar á hlutfalli ársgamalla heiðagæsa.  Stuðst var við 
eftirfarandi aðferðir í þessum rannsóknum. 
 
Hreiður voru talin eins og þau komu fyrir í Hálsi og á hluta Eyjabakkasvæðisins (Bibby o.fl. 
1992).  Talin hreiður eru lágmarksfjöldi hreiðra og eggjafjöldi var skráður í þeim hreiðrum sem 
komið var að.  Hreiður voru talin meðfram Jökulsá í Fljótsdal frá Eyjabakkavaði inn að Eyjafelli 
og í Þjófagilsflóa. 
 
Á Vesturöræfum og á Snæfellsnesi voru hreiður talin á sniðum.  Á vettvangi var upphafspunktur 
hvers sniðs fundinn og sniðin gengin.  Fjarlægð í hreiður út frá sniðlínu var metin að 200 
metrum.  Þéttleiki hreiðra var reiknaður út frá fjölda hreiðra á sniðum margfaldað upp fyrir 35 
km² hluta Vesturöræfa. Á Snæfellsnesi reyndist mæling óþörf þar sem engin hreiður fundust.  
Samanburður á sniðum milli ára nýtist vel þegar meta á breytingar.   
 
Um 10 km löng snið sem voru lögð út og talin í byrjun vöktunar árið 2005 á Vesturöræfum fara 
árlega undir Hálslón og hafa lítið nýst til samanburðamælinga.  Árið 2008 voru sniðin 20 km löng 
og árið 2010 voru tekin 38 km löng snið á sama svæði.  Árið 2011 voru samtals tekin 26 km löng 
snið þ.a. 22 km á Vesturöræfum og tæpir 4 km á Snæfellsnesi norðaustan við Snæfell.  
 
Hæpið er að leggja út snið í Þjófagilsflóa sökum þess hvað svæðið er lítill hluti af heildinni.  
Útkoman þar gæfi ekki rétta mynd af þéttleika hreiðra á Eyjabakkasvæðinu.  Áður hafa hreiður 
verið talin beint á þessu svæði í umhverfismatinu árið 2000, í vöktun sem hófst árið 2005 og svo 
aftur 2011.  
 
Varprannsóknirnar miðuðu m.a. að því að hægt væri að meta afföll eggja, hreiðra og unga 
heiðagæsa.  Í því sambandi var ástand hreiðra metið og eggjafjöldi skráður í 17 hreiðrum 
(Viðauki 1).  Reiknað er með að afföll hafi átt sér stað þar sem færri en fjögur egg voru í hreiðri 
(Halldór Walter Stefánsson og Skarphéðinn G. Þórisson 2011).  Það getur verið fullorpið í 
hreiður sem er með einu eggi eftir afrán.  Rænd hreiður voru líka talin.  Meðaleggjafjöldinn er egg 
per par sýndur sem e.p.p. í skýrslunni.  Hálslónsvegur auðveldar aðgengi að heiðagæsavarpi í 
Hálsi og á Vesturöræfum sem kann að valda vanhöldum á hreiðrum bæði vegna ónæðis og 
eggjatöku. 
  
Pör með unga voru skoðuð í hálendi Austurlands (4. tafla).  Upplýsingar um fjölskyldustærðir 
sýna ungaframleiðslu heiðagæsa á svæðinu.  Fjöldi unga með hverju pari var skráður og 
meðalfjölskyldustærð fundin.  Þessi gögn eru borin saman við varpið til að meta  afföll unga.  
Meðalungafjöldinn er ungi per par sýndur sem u.p.p. í skýrslunni. 
 
Árlega hefur verið fylgst með fjölda ófleygra heiðagæsa á Eyjabökkum (Skarphéðinn G. Þórisson 
2010).  Flogið er yfir gæsirnar í um 300-400 feta hæð og þær myndaðar.  Síðar eru gæsirnar taldar 
af myndum í tölvu (4. mynd).  Þær eru greindar í pör með unga og geldfugla.  Á mynd þrjú sést 
dæmigert flug yfir Eyjabakkasvæðinu (Skarphéðinn G. Þórisson 2010). 
 



8 
 

 
3. mynd.  Dæmigert leitarflug á Eyjabakkasvæðinu.  Flug 12. júlí 2010. 

 

 
4. mynd.  Heiðagæsir á Snæfellsöræfum eru taldar af myndum í tölvu  

                                   (ljósm. Skarphéðinn G. Þórisson). 
 

 
5. mynd.  Geldgæsir á Eyjabökkum 12.7. 2010 (ljósm. Skarphéðinn G. Þórisson). 

Niðurstöður og umræða 
Hálslónsvegur veldur auknu afráni sem kemur fram með þeim hætti að fuglar fælast umferð og 
fara af hreiðrum og vargur kemst í þau óvarin.  Aðgengi til eggjatöku hefur batnað með tilkomu 
vegarins (Þórhallur Þorsteinsson og heimilisfólk á Aðalbóli, munnlegar upplýsingar 2011).  
Hagstætt veðurfar og snjóalög í apríl og fram eftir maí 2011 buðu upp á að varp gat hafist fyrr en 
í meðalári.  Í snjóléttu og mildu tíðarfar verður varp gæsa gisið en meiri þéttleiki hreiðra mælist í 
snjóþyngri vorum (Halldór W. Stefánsson 2011, óbirt handrit). Út frá fyrsta klakdegi unga þann 
5. júní má reikna með að varp á Vesturöræfum hafi byrjað í byrjun maí.  
 
Árið 2011 má segja að heiðagæsavarp hafi hrunið á athugunarsvæðinu á Vesturöræfum sem rekja 
má að stærstum hluta til hrets síðari hluta maí í kjölfarið á eggjatöku.  Fækkunin nam 64% 
hreiðra á sniðum og 62% meðfram Hálslónsvegi frá Sandfelli að Kofalæk (2. tafla).  Svipað virtist 
hafa gerst í Hvannalindum (Laufey Erla Jónsdóttir 2011).  Afföll í þessum skala eru vel þekkt í 
gæsavörpum þegar sambærilegar aðstæður skapast (Halldór W. Stefánsson 2011, óbirt handrit).  
Reyndi þetta talsvert á fullorðnar gæsir og urðu einnig afföll á þeim.  Fjöldi hræja fannst um 
sumarið í Austurlandshálendinu (Þórhallur Árnason og Vilhjálmur Vernharðsson, munnlegar 
upplýsingar 2011).  Nokkrar sáust illa haldnar í Hálsi 11. júní, flögruðu með kreppta vængi og 
áttu erfitt með gang.  Hræ af tveimur gæsum úr Hálsi voru send í krufningu og var niðurstaða 
þeirrar skoðunar eftirfarandi;  
 

„Heiðagæs (NA2011-1) þyngd 1265 grömm, horaður og rýr kvenfugl með óvirkan 
eggjastokk.  Vefjaskoðun sýndi nokkra orma í kirtlaholum í fóarni án bólguviðbragða.  
Heiðagæs (NA2011-2), þyngd 1190 grömm, horaður og bringuvöðvar rýrir. Ekki var 
hægt að ákvarða kyn fuglsins.  Væg blæðing var rétt undir lungnahimnu í öðru lunganu. 
Sníkjudýraskoðun:  Undir fóarnshimnu heiðagæsanna fannst þráðormurinn 
Amidostomum acutum.  Mikill fjöldi fannst hjá gæs NA2011-1 en minna hjá gæs NA2011-2.  
Hundruð botnlangaorma, Trichostrongylus tenuis, fundust í heiðagæs NA2011-1, en það er 
sama tegund og talin er geta stjórnað stofnstærð lyngrjúpu á Englandi.  Hvorki fundust 
bandormar né ögður.  Niðurstaða:  Orsök megurðar og dauða í fuglunum er ókunn, en 
rannsóknin var takmörkuð þar sem stóran hluta innyfla vantaði og fuglarnir rotnir.  
Þráðormurinn Amidostomum acutum getur valdið breytingum í slímhúð sem getur leitt til 
sjúkdóms en það var ekki greinilegt að sjá í heiðagæsunum.  Þetta er í fyrsta sinn sem A. 
acutum er staðfestur í heiðagæsum hér á landi en Amidostomum ormar hafa áður fundist í 
grágæsum í eldi og valdið þar afföllum“. (Karl Skírnisson líffræðingur og Ólöf 
Sigurðardóttir dýralæknir 14.07.2011).  

 
Meðalþyngd fullorðinna heiðagæsa á Austurlandi er 3,1 kg (n 76) (Halldór W. Stefánsson 2011, 
óbirt handrit).  Út frá þessu má gera ráð fyrir að ótilgreindur fjöldi heiðagæsa á Vesturöræfum og 
jafnvel víðar hafi orðið fyrir samskonar megurð og dauða.  Einnig bar meira á dauðum og 
lasburða álftum en endranær. 
 
Varp heiðagæsa á Eyjabakkasvæðinu er lítið í samanburði við aðrar vaktaðar byggðir á vatnasviði 
Kárahnjúkavirkjunar.  Þar hefur varpið einkum verið meðfram Jökulsá í Fljótsdal frá 
Eyjabakkavaði inn í Þjófagilsflóa og í Þóriseyjunum (1. mynd).  Reiknað er með að þar séu innan 
við 100 varppör. 

6. mynd.  Mörg heiðagæsahreiður misfórust í langvinnu hreti sem gekk yfir Austurland vorið 2011   

            (ljósm. Halldór W. Stefánsson). 
 

 
7. mynd.  Gæsaungar króknuðu í klaki 14. júní 2011 á Vesturöræfum. 

                                (ljósm. Halldór W. Stefánsson). 
 

Varpafkoma heiðagæsa á Vesturöræfum árið 2011 var afleit í öllum samanburði.  Aðeins voru 
metin 17 hreiður með eggjum í á sniðum (1. tafla).  Í þeim voru 70 egg sem gerir að meðaltali 4,1 
egg á par (2. tafla).  Það er reyndar mjög góð eggjaframleiðsla fyrir svæðið og bendir til að vel 
hafi tekist til hjá þeim pörum sem sátu af sér hretið og sluppu við eggjatöku og annað afrán.  Þar 
sem veðurfar hafði áhrif á tímasetningu sniðtalninga sem gátu ekki hafist fyrr en 11. júní kom 
ekki á óvart að 33% talinna hreiðra hafi verið útleidd miðað við hvað varp hófst snemma 
(Viðauki 1).   
 

1. tafla. Fjöldi hreiðra á mismunandi svæðum. 
talin hreiður þ.a. egg talin í þ.a. rænd hreiður 

Vesturöræfi 88 17 2   (2%) 
Háls 59 26 10   (10%) 
Eyjabakkar 35 1 6   (17%) 
 Samtals 182 44 18   (10%) 

2. tafla. Fjöldi eggja í hreiðrum á mismunandi svæðum. 
Vörp/egg 1 2 3 4 5 6 ∑ hreiður ∑ egg Meðaleggjafjöldi 
Vesturöræfi 2 0 1 5 9 0 17 70 4.1 
Háls 2 1 4 11 5 3 26 103 4.0 
Eyjabakkar 1 1 3 3.0 
 Samtals 4 1 6 16 14 3 44 176 4,0 

 
Á jaðarsvæði Vesturöræfa, þ.e. í Hálsi var skoðað í 26 hreiður sem í voru 103 egg sem gerir að 
meðaltali fjögur egg á par sem er álíka góður árangur og austar á Vesturöræfum (2. tafla).  Þar var 
óvenju lágt hlutfall rændra hreiðra eða rúmlega 2%.  Öðru máli gegnir um Eyjabakkasvæðið.  Þar 
var kíkt í sjö hreiður og var aðeins eitt þeirra með þremur eggjum í.  Í Hálsi og á Eyjabökkum 
voru hlutfallslega flest hreiður rænd eða 17% sem rekja má bæði til veðurfarsþátta og aðgengis. 
Ekki er vitað til að egg séu tínd austan við Snæfell.  Á rannsökuðum svæðum árið 2011 voru 18 
hreiður af 182 rænd eða 10%.  Meðaleggjafjöldi í hreiðri var 4,0 sem var vel yfir meðaltali 
vaktaðra ára á vatnasviði Kárahnjúkavirkjunar (Halldór Walter Stefánsson og Skarphéðinn G. 
Þórisson 2011). Þetta þýðir að þau pör sem stóðu af sér hretið og önnur áföll tókst vel til.  Það 
getur skýrst af heppilega staðsettum hreiðrum með tilliti til veðurfars og að þau séu utan seilingar 
afræningja.  
 

 
8. mynd.  Þróun heiðagæsavarps á Vesturöræfum frá 1981-2011. Hafrahvammar og Hrafnkelsdalur 

auk afdala hans voru rannsakaðir 1981-2010. 
 
Eins og sést á 8. mynd þá tók varpið á Vesturöræfum óvenjulega dýfu árið 2011.   
 
Athugun á varpi á takmörkuðu svæði meðfram Hálslónsvegi frá Sandfelli að Kofalæk árin 2010 
og 2011 sýndi fækkun hreiðra um 62% (3. tafla).  Fækkunin þar er þó ekki meiri en á 
Vesturöræfunum. 

3. tafla. Samanburður varps í Hálsi milli 2010 og 2011. 
Svæði 2010 2011 Fækkun 
Sandfell að Lindalæk 44 (4. júní) 23 (5. júní) -21 (50%) 
Lindalækur-Klapparlækur 37 (4. júní) 26 (5. júní) -11 (30%) 
Klapparlækur-Kofalækur 108 (4. júní) 22 (11. júní) -86 (80%) 
Samtals 189 71 -118 (62%) 

 
Þéttleiki hreiðra á 35 km² flatarmáli vestanverðra Vesturöræfa var 9,8 hreiður á km² árið 2011 
sem er mun minna en árið áður en þá var mældur þéttleiki 27,2 hreiður.  Heildarfjöldi verpandi 
heiðagæsapara var því 345 í stað 952 árið 2010 sem er 64% fækkun eða 607 færri hreiður.  
 

 
9. mynd.  Fjöldi heiðagæsahreiðra á endurteknum sniðum á Vesturöræfum. 

 
Reynt er að telja á heiðagæsasniðum þegar öll pör eru fullorpin, sem yfirleitt er seinni hluta maí 
og í byrjun júní.   Hefði verið talið á sniðum fyrir 20. maí hefði myndin af varpútkomu heiðagæsa 
á hinu rannsakaða svæði litið allt öðruvísi út.  Þá hefðu afföll hreiðra af völdum tíðarfarsins og 
afráns ekki komið fram af fullum þunga.  Mælingar á sniðum 2011 sem hafa verið talin áður 
sýndu fækkun hreiðra á þremur sniðum frá 2010 (9. mynd).  Fjöldi hreiðra stóð í stað á tveimur 
sniðum en fjölgaði á tveimur.   

10. mynd.  Heiðagæsasnið á Snæfellsöræfum sumarið 2011. 

 
Í skýrslu landvarðar í Hvannalindum 2011 (Laufey Erla Jónsdóttir 2011) kemur fram að líklega 
misfórust 84 hreiður af 157 (hrakin, rænd, auð) eða 54% en 73 virðast hafa klakist, 46%.  Þetta er 
í nokkru samræmi við Snæfellsöræfi 2011 (62-64% afföll hreiðra).   
 
Á Eyjabakkasvæðinu voru hreiður talin á sama svæði árið 2005 og 2011 (10. mynd).  
Samanburður á varpi milli þessara mælinga sýnir óbreytt ástand.  Árið 2005 voru á svæðinu 37 
hreiður frá Eyjabakkavaði suður fyrir Þjófagilsflóa (4. tafla).  Sex árum síðar (2011) voru þau 35 
(1. tafla).  Flest eru hreiðrin meðfram Jökulsá í Fljótsdal frá Eyjabakkavaði inn undir Eyjafell, í 
Þóriseyjum og í Þjófagilsflóa.  Í votlendinu á Snæfellsnesi urpu engar heiðagæsir, hvorugt 
athugunarárið.  Árið 2010 var reiknað með að 50 pör hefðu verið með unga á öllu svæðinu 
samkvæmt flugtalningu 12. júlí (Skarphéðinn G. Þórisson 2010).  Þá voru taldar 123 fullorðnar 
heiðagæsir með 118 unga og út frá meðalungafjölda með hverju pari árið 2010 í 
Austurlandshálendinu sem var 2,48 voru þarna 47-48 pör með þessa 118 unga. 
 

4. tafla. Heiðagæsavarp austan Snæfells 12. júní 2005. 
Svæði/varp Hreiður  
Eyjabakkar sunnan við Hálskofa 2 
Eyjabakkar, Þóriseyjar austan við Hálskofa 15 
Eyjabakkar, SV v/Þjófagilsá (votlendi-flói) 5 
Frá Eyjabakkavaði að Hálskofa 15 
 Samtals 37 

 
Sökum þess hve svæðið austan við Snæfell er flatlent og vegalengdir miklar má fastlega gera ráð 
fyrir að eitthvað af gæsum með hreiður hafi verið búnar að yfirgefa þau og breitt yfir eggin  
löngu áður en komið var að þeim.  Þetta gera gæsir sjái þær í hvað stefnir.  Tilviljun ræður þá því 

hvað mikið af huldum hreiðrum finnast en engin slík komu fram í rannsóknunum á þessu svæði 
trúlega út af strjálu varpi.  
 

 
11. mynd.  Heiðagæsapar við hreiður (ljósm. Halldór W. Stefánsson). 

 
Austan við Snæfell á svonefndu Eyjabakkasvæði verpa á bilinu 35-50 pör.  Nægilegt varpland er 
þar en eitthvað veldur því að sami vöxtur er ekki við líði miðað við svæðið vestan við Snæfell.  
Aukning í varpi á vatnasviði Kárahnjúkavirkjunar virðist ekki skila sér inn á hásléttuna austan við 
Snæfell.   
 
Á Jökuldal fóru heiðagæsavörp misjafnlega út úr hretinu.  Sum sluppu nær alveg en önnur urðu 
illa úti.   
 
Vorið 2006 áraði illa í varpi Austanlands sem getur verið að skila fáum nýjum pörum í varp um 
þessar mundir.  Litlir árgangar sem koma inn í varp og verða fyrir vorhreti líkt og 2011 auka 
jafnvel á dýfuna sem sterkur árgangur hefði mildað, og myndi trúlega jafna út sveifluna.  
 

5. tafla.  Ungafjöldi með heiðagæsapörum í Austurlandshálendinu sumarið 2011. 
Fjölskyldustærðir 0u 1u 2u 3u 4u 5u 6u pör ungar meðaltal 
Fjöldi para 19 26 45 21 16 7 3 137 276 2.3 

 
Í Austurlandshálendinu, nánar tiltekið á Snæfellsöræfum, Fljótsdalsheiði og Jökuldalsheiði voru 
fjölskyldustærðir heiðagæsa metnar (5. tafla).  Alls voru skoðuð 137 pör þar af voru 118 með 276 
unga sem gerir að meðaltali 2,3 unga á par.  Mismunur á meðalungafjölda og eggjafjölda er 1,7 
sem þýðir að mikil afföll á ungum hafi átt sér stað yfir sumarið.  Afleit varpafkoma heiðagæsa á 
svæðinu árið 2011 mun skila slökum árgangi gæsa í varp innan fárra ára.  

.. 
12. mynd.  Talningar á ófleygum heiðagæsum á Eyjabakkasvæðinu. 

 
Fellihópar geldra heiðagæsa á Eyjabökkum sýna nú vöxt eftir lágmarkið 2008 sem var það 
minnsta síðan 1982 (12. mynd).  Alls voru taldar 5035 ófleygar heiðagæsir í júlí á 
Eyjabakkasvæðinu 2011 (6. tafla), þar af voru greindir 19 ungar.  Heiðagæsum á Hálslóni fækkaði 
verulega frá talningu 2008 en þá voru taldir 5790 fuglar.  Árið 2011 voru aðeins 776 heiðagæsir á 
lóninu á sáratíma og af þeim voru 95 ungar sem bendir til að þarna séu einna helst 
fjölskyldugæsir.  Fækkunin nemur 4014 gæsum.  Líkleg skýring fyrir færri gæsum á Hálslóni í júlí 
2011 er trúlega að hluta truflun vegna umferðar en framan af sumri voru lagfæringar á vörnum 
meðfram Hálslóni með tilheyrandi vörubílum og sprengingum í námu sunnarlega í Hálsi.  Það er 
skoðun Náttúrustofu Austurlands að fækkun heiðagæsa á Hálslóni sumarið 2011 megi þó rekja 
að mestum hluta til áhrifa vorhretsins.  Truflun vegna framkvæmda komi fyrst og fremst til með 
að fæla fjölskyldugæsir frá lóninu.   
 

6. tafla. Talning á ófleygum heiðagæsum 22. júlí 2011. 
Svæði Fjöldi Greining 
Eyjabakkar 5035 þ.a. 19 ungar 
Sunnan við Jökulkvísl 121 Geldgæsir 
Jökulkvísl 1304 Geldgæsir 
Kringilsárrani 2397 þ.a. 80 ungar  
Kringilsá  313 þ.a. 11 ungar 
Þorláksmýrar 98 Geldgæsir 
Vesturöræfi 66 þ.a. 35 ungar 
Vesturhluti Hálslóns 263 þ.a. 76 ungar 
Austurhluti Hálslóns 513 þ.a. 196 ungar 
Samtals 10110 þ.a. 417 ungar  (4%)  

Álíka margar geldar heiðagæsir fundust austan og vestan Snæfells.  Á svæðinu vestan við Snæfell 
voru flestar heiðagæsir taldar á fellitíma í Kringilsárrana og á Jökulkvísl, alls 3701 eða 73%.  
Áberandi var hvað hlutfall unga var lágt, rétt rúm 4% sem bendir einnig til að varp hafi almennt 
ekki tekist vel þetta árið (6. tafla).  Í flugtalningu á Snæfellsöræfum 12. júlí 2011 voru taldar 

10.110 ófleygar heiðagæsir en á sama svæði voru 7.911 heiðagæsir árið 2008, þá var ungahlutfallið 
37,8%. 

Að loknum fellitíma var dvergvængsfjöðrum safnað á Eyjabökkum haustið 2011 til skoðunar á 
hlutfalli eins árs heiðagæsa í sárum.  Þeir fuglar voru ungar árið 2010 og því gefur slík mæling 
vísitölu fyrir lifun unga (Halldór Walter Stefánsson 2010).  Samkvæmt þessum mælingum sem 
eru nýjar af nálinni (2009-2011), benda þær til að Eyjabakkar séu mikilvæg fellistöð fyrir ungar 
heiðagæsir (13. mynd).  Fylgni virðist vera á milli aukningar eins árs gæsa og fjölgun felligæsa á 
Eyjabökkum (14. mynd).  Þriggja ára mælingar á þessum þætti gefa ákveðnar vísbendingar sem 
vert er að fylgjast með.  
 

.   
13. mynd.  Hlutfall eins árs heiðagæsa í sárum á Eyjabökkum 2009-2011.  Fjöldi fjaðra sem greiningin 

byggir á er tilgreindur. 
 
Hlutfall ársgamalla heiðagæsa í fellihópum á Eyjabökkum hefur vaxið undanfarin þrjú ár.  Sá 
aldurshópur reyndist vera 28% árið 2009, 33% árið 2010 og 44% árið 2011 (12. mynd).  Þetta 
hlutfall getur gefið vísbendingar um hvernig varp hefur tekist árið áður.  Hlutfallið er ágætur 
mælikvarði á raunverulega nýliðun í stofni. Þessi mæling nýtist best á geldgæsafellistöðum og á  
Eyjabakkasvæðinu næst hún á einum degi.  Við Hálslón hefur margra daga rannsókn skilað litlum 
upplýsingum enda fjaðrir af varpgæsum dreifðar um allt.  Aukning í varpi er ekki óyggjandi 
sönnun fyrir stækkandi stofni með úrtaksmælingu.  Er aukningin nýliðun varpfugla?  Er 
tilflutningur milli svæða?  Eða eru það harðindi sem þétta varpið?  Þessar breytur verður að hafa 
í huga við túlkun úrtaksmælinga.  Mælist vöxtur víðsvegar má hins vegar gera ráð fyrir að 
varpstofn hafi vaxið.  

. 
14. mynd.  Aukning ófleygra heiðagæsa á Eyjabakkasvæðinu undanfarin þrjú ár. 

 
Með árlegum talningum á ófleygum heiðagæsum á Eyjabökkum og mælingum á hlutfalli árs 
gamalla gæsa verður hægt að fylgjast með breytingum sem verða á þessu samspili.  Líklega tengist 
fellistöðin heiðagæsavörpum á vatnasviði Kárahnjúkavirkjunar þar sem ákveðin fækkun felligæsa 
á sér stað á sama tíma og aukning verður í allflestum varpbyggðum á svæðinu, á sama tíma og 
íslensk/grænlenski heiðagæsastofninn hefur farið vaxandi. 

15. mynd.  Heiðagæsir í sárum í Þóriseyjum 22. 7. 2011 (ljósm. Skarphéðinn G. Þórisson). 

 
 

Þakkir 
Við viljum þakka þeim fjölmörgu sem lagt hafa okkur lið í þessum athugunum. Sérstakar þakkir 
fá flugmennirnir Halldór Bergsson og Jóhann Óli Einarsson svo og aðrir sem hafa komið að 
þessu flugi. 

Viðauki 1.  Sniðtalningar á Vesturöræfum 2011 
 

Kennitala sniðs 0e 1e 2e 3e 4e 5e 6e ?e útleitt Alls hr. lengd sniðs (m) 

4-004 0 0 0 0 0 0 0 1 0 1 690 

004-005 0 0 0 0 0 1 0 0 1 2 1000 

005-2BB 0 0 0 0 1 0 0 0 1 2 1000 

2BB-006 0 0 0 0 0 0 0 0 5 5 1000 

006-2BA 1 0 0 0 0 0 0 1 0 2 1000 

2BA-2B 0 0 0 0 0 0 0 0 0 0 470 

008-009 1 0 0 0 0 0 0 1 0 2 1000 

009-2B 0 0 0 0 0 0 0 0 0 0 1000 

2B-010 0 0 0 0 0 0 0 0 0 0 480 

010-4 0 1 0 0 0 1 0 1 3 6 1000 

005-006 0 0 0 0 0 0 0 2 3 5 860 

6-6AB 0 0 0 0 0 0 0 3 0 3 1000 

6AB-6BC 0 0 0 0 0 0 0 3 0 3 820 

6AB-6BC 0 0 0 0 0 0 0 1 0 1 1000 

6BC-6BB 0 0 0 0 0 1 0 3 1 5 870 

6BB-6 0 0 0 1 0 2 0 0 2 5 840 

6-6BB 0 0 0 0 0 0 0 0 1 1 1000 

8AC-8AB 0 0 0 0 1 0 0 4 2 7 1000 

8AB-001 0 1 0 0 0 1 0 2 4 8 830 

001-11 0 0 0 0 0 0 0 3 0 3 1000 

11-11A 0 0 0 0 1 1 0 3 3 8 1000 

11A-11AB 0 0 0 0 0 1 0 3 0 4 800 

11AB-10B 0 0 0 0 0 1 0 2 1 4 660 

10B-10A 0 0 0 0 0 0 0 2 1 3 1000 

10A-10 0 0 0 0 2 0 0 5 1 8 1000 

Samtals 2 2 0 1 5 9 0 40 29 88 22320 

Fjöldi eggja   2 0 3 20 45 0 

hlutfall % 2% 2% 0% 1% 6% 10% 0% 45% 33% 

